
[bookmark: _Toc220446829]ЕРӨНХИЙ ЗҮЙЛ

	Энэхүү үнэлгээний ажлын гол зорилго нь Хууль тогтоомжийн тухай хуулийн[footnoteRef:1] 8 дугаар зүйлийн 8.1.4 дэх заалтад “энэ хуулийн 17, 18 дугаар зүйлд заасны дагуу хууль тогтоомжийн төслийн үр нөлөөний үнэлгээ, зардлын тооцоог хийх;” гэж заасны дагуу Дулаан хангамжийн тухай хуулийн төслийн зарим зохицуулалт /зүйл, хэсэг, заалт/-д тодорхой шалгуур үзүүлэлтийн дагуу дүн шинжилгээ хийх, үр нөлөөг тооцож, давхардал, хийдэл, зөрчлийг арилгах, хуулийн төслийн бичвэрийг ойлгомжтой, хэрэгжих боломжтой, хүлээн зөвшөөрөгдөх байдлаар боловсруулах болон хуулийн төслийн боловсруулалтын чанарыг сайжруулахад чиглэсэн дүгнэлт, зөвлөмж өгөхөд оршино. [1:  Төрийн мэдээлэл сэтгүүлийн 2015 оны 25 дугаарт албан ёсоор хэвлэгдсэн.] 


	Дулаан хангамжийн тухай хуулийн төсөл /цаашид “хуулийн төсөл” гэх/-ийн зарим зохицуулалтын үр нөлөөг үнэлэхдээ Хууль тогтоомжийн тухай хууль, Засгийн газрын 2016 оны 59 дүгээр тогтоолын[footnoteRef:2] 3 дугаар хавсралтаар батлагдсан “Хуулийн төслийн үр нөлөө тооцох аргачлал" /цаашид “аргачлал" гэх/-г баримтлан доорх үе шаттайгаар хийв. [2:  Засгийн газрын 2016 оны 01 дүгээр сарын 25-ны өдрийн 59 дүгээр тогтоолоор батлагдсан.] 


1.1.Шалгуур үзүүлэлтийг сонгох;
	1.2.Хуулийн төслөөс үр нөлөөг үнэлэх хэсгээ тогтоох;
1.3.Урьдчилан сонгосон шалгуур үзүүлэлтэд тохирох шалгах хэрэгслийн дагуу үр нөлөөг тооцох;
	1.4. Үр дүнг үнэлэх, зөвлөмж өгөх. 
	Үр нөлөөний үнэлгээ хийсэн хуулийн төслийн хувилбарыг энэхүү тайланд хавсаргав.






















[bookmark: _Toc220446830]НЭГ.ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ СОНГОСОН ҮНДЭСЛЭЛ

	Энэхүү үнэлгээний ажлыг хийж гүйцэтгэхдээ хуулийн төслийн зорилго, хамрах хүрээ, зохицуулах асуудалтай уялдуулан, аргачлалд дурдсан 6 шалгуур үзүүлэлтээс хуулийн төслийн үр нөлөөг үнэлж, гарах үр дагаврыг урьдчилан тогтоож чадахуйц дараах шалгуур үзүүлэлтүүдийг сонголоо. Үүнд:

1.Зорилгод хүрэх байдал;

2.Харилцан уялдаа;

3.Практикт хэрэглэх боломж.

“Зорилгод хүрэх байдал" гэсэн шалгуур үзүүлэлтийн хүрээнд хуулийн төсөл болон түүний зорилго нь хуулийн төслийн үзэл баримтлалд тусгасан зорилгын хүрээнд боловсруулагдаж чадсан эсэх болон бодит үндэслэл, шаардлагад нийцэж буй байдал, хуулийн төсөлд тусгагдсан зохицуулалтууд нь төслийн зорилгыг хангахад чиглэсэн бөгөөд түүнд хүргэх боломжтой эсэхийг үнэлнэ. Энэхүү үнэлгээг хийхдээ хуулийн төслийн үзэл баримтлал, танилцуулга, хуулийн төсөлтэй танилцаж хуулийн төсөл боловсруулах болсон үндэслэл, шаардлагыг судлан үзсэний дагуу хуулийн төслөөс түүний зорилго болон зорилгод хүрэхэд чиглэгдсэн бөгөөд хуулийн зорилгыг тодорхой илэрхийлж чадахуйц арга хэмжээ буюу зохицуулалтыг сонгож авсан болно.

“Зардал” шалгуур үзүүлэлтийн хүрээнд хуулийн төслийн зардлыг “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”-ын дагуу тусад нь тооцдог тул энэхүү шалгуур үзүүлэлтийн үнэлгээг уг тайлангаас тусдаа бие даасан үнэлгээгээр тооцох болно.

“Харилцан уялдаа” шалгуур үзүүлэлтийн хүрээнд хуулийн төслийг бүхэлд нь үнэлэх бөгөөд хуулийн төсөл нь Монгол Улсын Үндсэн хууль, холбогдох бусад хуультай болон хуулийн төслийн зохицуулалт өөр хоорондоо нийцсэн эсэхийг аргачлалд дурдсан асуултад хариулт өгөх байдлаар үнэлгээг хийхээр сонгов.

“Практикт хэрэгжих боломж” шалгуур үзүүлэлтийн хүрээнд хуулийн төслийн зүйл, заалтууд дагаж мөрдөх болон хэрэгжүүлэхэд боломжтойгоор боловсруулагдаж чадсан эсэх, дагаж мөрдөх боломжтой эсэх, тухайн зохицуулалтыг хэрэгжүүлэх субъект, байгууллага нь хэн байх, тэдгээр байгууллагад тухайн зохицуулалтыг хэрэгжүүлэх боломж, бололцоо байгаа эсэхийг үнэлнэ.

[bookmark: _Toc220446833]	2.1.”Зорилгод хүрэх байдал” шалгуур үзүүлэлтийн хүрээнд үнэлэгдэх хуулийн төслийн зохицуулалт:

“Зорилгод хүрэх байдал” гэсэн шалгуур үзүүлэлтийн хүрээнд:

Хуулийн төслийн зохицуулалт нь хуулийн төсөл боловсруулах болсон хэрэгцээ, шаардлагад нийцсэн эсэхийг шалгахын тулд хуулийн төслийн үзэл баримтлалд тусгасан хэрэгцээ шаардлагыг хуулийн төсөлд хэрхэн тусгасныг тогтоох, эдгээр зохицуулалт нь үзэл баримтлалд тодорхойлсон хэрэгцээ, шаардлагад нийцсэн эсэхийг харьцуулан дүгнэж, зарчмын шинжтэй өөрчлөлтийг үнэлэхээр хуулийн төслийн үзэл баримтлалд дурдсан чухал, ач холбогдолтой дараах зүйл, хэсэг, заалтыг сонгон авч хуулийн төслийн зохицуулалтын үр нөлөөг үнэлэхээр тусгалаа: 

Хүснэгт 1

Хуулийн төслийн зорилгод хүрэх байдлыг сонгон үнэлэх

	Зорилгод хүрэх байдал /Үзэл баримтлалаас/
	Сонгосон бүлэг, зүйл, хэсэг, заалт

	Эрчим хүчний тухай хуульд зохицуулагдаагүй оргил ачааллын эх үүсгүүр,  хэсэгчилсэн болон бие даасан дулаан хангамжийн эх үүсгүүр барих, нийтийн болон хувийн сүлжээний асуудлыг  тус тус хуульчлах шаардлагатай байна. 

	13 дугаар зүйл.Дулаан хангамжийн байгууллагын эрх, үүрэг
26 дугаар зүйл.Хувийн ба нийтийн сүлжээ 
[bookmark: _Toc194715856]Дөрөвдүгээр бүлэг.Дулаан хангамжийн систем, ангилал


	Хүн амын зайлшгүй хангагдах суурь хэрэглээ учраас хэрэглэгчид хүргэх дулааны өртгийг боломжит бага байлгах 
	
Есдүгээр бүлэг.Дулаан хангамжийн салбарт үзүүлэх дэмжлэг


	Дулаан хангамж тодорхой байршил, бүсээр хязгаарлагддаг тул орон нутгийн засаг захиргаа дулаан хангамжийн асуудалд тэргүүлэх асуудал байх

	9 дүгээр зүйл.Нэгж дэх төрийн удирдлагын чиг үүрэг
10 дугаар зүйл.Нутгийн өөрөө удирдах байгууллагын чиг үүрэг 


	Зүй ёсны монопол бизнесийн загвар ажиллах учраас төрөөс бодит өртөг зардлыг хянах, үнэ тариф тогтоох.  

	Долдугаар бүлэг.Үнэ, тариф




[bookmark: _Toc220446834]2.2.”Харилцан уялдаа” шалгуур үзүүлэлтийн хүрээнд үнэлэгдэх хуулийн төслийн зохицуулалт:

Хуулийн төсөл нь өөр хоорондоо болон хүчин төгөлдөр үйлчилж буй бусад хууль тогтоомжтой нийцэж буй эсэхийг “харилцан уялдаа” шалгуур үзүүлэлтийн тусламжтайгаар тогтоох юм. Уг шалгуур үзүүлэлтээр хуулийн төслийн зохицуулалтыг үнэлэхдээ тодорхой стандарт асуултуудад хариулах замаар зохицуулалт нэг бүрийн уялдаа холбоог шалгах тул хуулийн төслийн тодорхой зүйл, хэсэг, заалт, зохицуулалтыг бус төслийг бүхэлд нь сонгон авч үнэлэх нь зүйтэй тул хуулийн төслийг бүхэлд нь үнэлэхээр сонгосон болно.

[bookmark: _Toc220446835]2.3.“Практикт хэрэгжих боломж” шалгуур үзүүлэлтийн хүрээнд хуулийн төслөөс үр нөлөөг нь тооцох хэсгээ тогтоосон байдал

Практикт хэрэгжих боломж шалгуур үзүүлэлтийн хүрээнд 1/Хөрөнгө оруулалтыг тарифаар нөхөхтэй холбоотой заалтууд, 2/ Тоолуур, тоолуурын системтэй холбоотой заалтууд, 3/ Улс, орон нутгийн төсвөөс санхүүгийн дэмжлэг, татаас олгохтой холбоотой заалтуудыг сонгон авч “Практикт хэрэгжих боломж”-ыг тооцсон болно. Сонгосон зүйл заалтуудыг дэлгэрэнгүйг хүснэгтээр үзүүлэв.
     

Хүснэгт 2
Хуулийн төслийн практикт хэрэгжих боломжийг сонгон үнэлэх
	д/д
	Практикт хэрэгжих боломж
	Сонгосон бүлэг, зүйл, хэсэг, заалт

	1
	Хөрөнгө оруулалтыг тарифаар нөхөх
	Хуулийн төслийн 47 дугаар зүйл

	2
	Тоолуур, тоолуурын системтэй
	Хуулийн төслийн 6 дугаар бүлэг

	3
	Улс, орон нутгийн төсвөөс санхүүгийн дэмжлэг, татаас олгох 


	Хуулийн төслийн 49 дүгээр зүйл





[bookmark: _Toc220446836]ГУРАВ.ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛЬ ТОГТООМЖИЙН ТӨСЛИЙН ҮР НӨЛӨӨГ ҮНЭЛЭХ

Өмнөх үе шатанд сонгосон шалгуур үзүүлэлтийн дагуу үнэлэх хуулийн төслийн зохицуулалтыг тухайн шалгуур үзүүлэлтэд тохирох шалгах хэрэгслийг ашиглан хууль тогтоомжийн үр нөлөөг үнэлэх юм. Шалгуур үзүүлэлтийг дараах шалгах хэрэгслийн дагуу хуулийн төслийн үр нөлөөг үнэлэх болно.
Хүснэгт 3
	д/д
	Шалгуур үзүүлэлт
	Шалгах хэрэгсэл

	1
	Зорилгод хүрэх байдал
	Зорилгод хүрэх байдлын дүн шинжилгээ хийх:
Хуулийн төслийн зохицуулалт нь төслийн үзэл баримтлалд дурдсан хэрэгцээ, шаардлагад нийцсэн эсэхэд дүн шинжилгээ хийнэ.

	2
	Харилцан уялдаа
	Харилцан уялдааг шалгах:
Хуулийн төслийн уялдаа холбоог аргачлалын
4.10-т заасан асуултад хариулах замаар шалгана.

	3
	Практикт хэрэгжих боломж
	Практикт хэрэгжих боломжийг шалгах:
Хуулийн төслийн практикт хэрэгжих боломжийг аргачлалын 4.6-д заасан асуултад хариулах замаар шалгана.



Дээрх урьдчилан сонгож авсан шалгуур үзүүлэлтэд тохирох шалгах хэрэгслийн дагуу хуулийн төсөлд үр нөлөөний үнэлгээг дараах байдлаар хийв.

[bookmark: _Toc220446837]3.1.”Зорилгод хүрэх байдал” шалгуур үзүүлэлтийн хүрээнд хийсэн үнэлгээ:

Энэ шалгуур үзүүлэлтийн хүрээнд хуулийн төслийн зохицуулалт нь хуулийн төсөл боловсруулах болсон хэрэгцээ, шаардлагад нийцсэн эсэхийг шалгах ба хуулийн төслийн үзэл баримтлалд тусгасан хэрэгцээ шаардлагыг хуулийн төсөлд хэрхэн тусгасныг тогтоох, эдгээр зохицуулалт нь үзэл баримтлалд тодорхойлсон хэрэгцээ, шаардлагад нийцэж байгаа эсэхийг харьцуулан дүн шинжилгээ хийлээ. 


	Оргил ачааллын эх үүсгүүр, хэсэгчилсэн болон бие даасан дулаан хангамжийн эх үүсгүүр барих, нийтийн болон хувийн сүлжээний асуудлыг зохицуулах зорилгод хийсэн дүн шинжилгээ



Хуулийн төслийн үзэл баримтлалд хөгжлийн бодлогод туссан дулаан хангамжийн хүчин чадлыг нэмэгдүүлэх, тархмал эх үүсгүүр, хэсэгчилсэн болон бие даасан дулаан хангамжийн эх үүсгүүрийг барьж байгуулах асуудал нь хэрэгжихэд хүндрэлтэй байгаа талаар дурджээ. Гэвч, Эрчим хүчний тухай хуулиар эдгээр эх үүсгүүрийг барих асуудал нарийвчлан зохицуулаагүй ба зөвхөн нэгдсэн сүлжээний эх үүсгүүрийн асуудал зохицуулагдсан нь шинэ төрлийн эх үүсгүүр бий болгоход хүндрэл үүсгэж байна. 

Хуулийн төслийн “4.1.33.“оргил ачааллын эх үүсгүүр” гэж дулаан хангамжийн системийн оргил ачааллыг хаах зориулалттай, эх үүсгүүрийн дэргэд болон дулаан дамжуулах, түгээх сүлжээнд тархмал байдлаар холбосон эх үүсгүүрийг” гэж тодорхойлсон. Энэхүү эх үүсгүүрийг барих асуудлыг хуулийн төслийн 13 дугаар зүйлийн 13.2.4 дэх заалтад “дулаан дамжуулах байгууллагын эрх, үүрэг хэсэгт дулаан дамжуулах сүлжээнд оргил ачааллын эх үүсгүүр, дулаан хуримтлуур төлөвлөх, холбох”, мөн төслийн “48.1.Төвлөрсөн дулаан хангамжийн системийг хөгжүүлэх, тогтвортой найдвартай ажиллагааг хангах зорилгоор улс, орон нутгийн төсөвт дараах асуудлыг тусган, санхүүжүүлнэ: 48.1.5.дулаан хангамжийн системийн тогтвортой, найдвартай ажиллагааг хангахад зориулж оргил ачааллын эх үүсгүүр барих;” гэж тус тус заасан нь үзэл баримтлалд тодорхойлогдсон дулаан хангамжийн дутагдлыг даван туулах ач холбогдолтой зохицуулалт болохоор байна. 

Хуулийн төслийн Дөрөвдүгээр бүлэгт дулаан хангамжийн систем, түүний ангиллын талаар тодорхойлжээ. Хуулийн төсөлд дулаан хангамжийн системийг төвлөрсөн, хэсэгчилсэн, бие даасан дулаан хангамжийн систем гэж ангилахаар заажээ. Үүнээс төвлөрсөн дулаан хангамжийн системд үйл ажиллагаа явуулах, тусгай зөвшөөрөл олгох харилцааг Эрчим хүчний тухай хуулиар зохицуулах ба хэсэгчилсэн дулаан хангамжийн систем болон бие даасан дулаан хангамжийн системийн үйл ажиллагааны талаар Дулаан хангамжийн тухай хуулиар зохицуулж байгаа нь дулааны шинэ эх үүсгүүрийн боломжийг нэмэгдүүлж байгаа ач холбогдолтой зохицуулалт болжээ. Хэсэгчилсэн болон бие даасан дулаан хангамжийн эх үүсгүүрийг барьж байгуулах асуудлыг хуулиар тодорхойлж өгсөн нь хөгжлийн бодлогод туссан зорилтуудыг хэрэгжүүлэх нөхцөл бүрдэх ач холбогдолтой болжээ. 

Хуулийн төслийн 26 дугаар зүйлд хувийн ба нийтийн сүлжээний асуудлыг зохицуулсан. Хуулийн төсөлд төвлөрсөн дулааны сүлжээ нь нийтийн сүлжээ байх ба төвлөрсөн дулааны сүлжээнд холбогдоход дулааны сүлжээг шинээр барих  шаардлагатай бол хүсэлт гаргагч өөрийн хөрөнгөөр уг сүлжээг барьж болно. Хувийн хөрөнгө оруулалтаар барьсан сүлжээ нь хувийн сүлжээнд хамаарах ба хувийн сүлжээнд тухайн сүлжээг өмчлөгчөөс гадна дараагийн хэрэглэгч холбогдох бол сүлжээ өмчлөгчөөс зөвшөөрөл авсны үндсэн дээр уг сүлжээнд холбож, уг сүлжээ нь нийтийн сүлжээ болж дулаан түгээх эсхүл дулаан дамжуулах байгууллагын өмчид шилжинэ. Энэ тохиолдолд нийтийн сүлжээний ашиглалт, засвар, үйлчилгээний зардлыг сүлжээг өмчлөх дулаан түгээх, хангах байгууллага хариуцна. Хувийн сүлжээ нь нийтийн сүлжээ болсон тохиолдолд шинээр холбогдох хэрэглэгч бүр анхны өмчлөгчийн оруулсан хөрөнгө оруулалтаас өөрийн ашиглах сүлжээний хүчин чадал, ашиглалтын хэмжээнд ногдох зардлыг тооцож, дулаан түгээх эсхүл дулаан дамжуулах байгууллагаар дамжуулан анхны өмчлөгчид нөхөн төлнө. гэж заасан нь хүний хувийн өмчийн эрхийг зөрчих эрсдэлтэй байна. Гэхдээ, хуулийн төслийн агуулгаас харахад Үндсэн хуульд заасан иргэний эрүүл, аюулгүй орчинд амьдрах эрхийн баталгааг хангах зорилгоор төвлөрсөн дулааны сүлжээ нь нийтийн сүлжээ байхаар тооцож, төрөөс санхүүжилт, үйл ажиллагааны зардлыг хариуцдаг байхаар заасан байна. Энэ агуулгаар төвлөрсөн дулааны сүлжээнд холбогдох хувийн сүлжээг 2 ба түүнээс дээш этгээд ашиглаж, холбогдох тохиолдолд анхны хөрөнгө оруулагчийн хөрөнгө оруулалтын зардлыг шинэ хэрэглэгч бүр хамтран хариуцах замаар уг сүлжээ нь нийтийн сүлжээнд хамаарч эхэлдэг нь олон улсын нийтлэг жишигт нийцсэн талаар хуулийн төслийн хэрэгцээ, шаардлагын тандан судалгаанд дурдсан байна. Энэ агуулгаар хуулийн төсөл батлагдан хэрэгжих явцад хөрөнгө оруулагчийн зардлыг нөхөх асуудлыг нарийн тооцож, холбогдох талууд гэрээ байгуулах нөхцөлийг бүрдүүлэх нь зүйтэй байна. 

	Хүн амын зайлшгүй хангагдах суурь хэрэглээ учраас хэрэглэгчид хүргэх дулааны өртгийг боломжит бага байлгах нөхцөлд хийсэн дүн шинжилгээ



Хуулийн төслийн есдүгээр бүлэгт дулаан хангамжийн салбарт үзүүлэх төрийн дэмжлэгийг тодорхойлжээ. Энэ хүрээнд:
 
1.дулаан хангамжийн системийн аюулгүй, найдвартай ажиллагааг хангах нөөц хүчин чадал бий болгох, дамжуулах сүлжээ барих, өргөтгөхөд төсвөөс санхүүжилт олгох, хөрөнгө оруулалтаар дэмжих;

2.дулааны шинэ эх үүсгүүр, дамжуулах, түгээх сүлжээ барьж байгуулах ажлыг төр, хувийн хэвшлийн түншлэлээр хэрэгжүүлэхийг дэмжих;

3.сэргээгдэх эрчим хүч болон өндөр үр ашигтай, хүлэмжийн хийн ялгарал багатай дэвшилтэт техник, технологи ашиглан хэсэгчилсэн болон бие даасан дулаан хангамжийн систем бий болгох сонирхлыг татвар, ногоон санхүүжилтийн бодлогоор дэмжиж, төсвөөс санхүүгийн дэмжлэг үзүүлэх;

4.хэрэглэгчид ирэх өндөр үнийн дарамтыг бууруулах зорилгоор эрх бүхий этгээдээс тогтоосон тарифыг бууруулах, хэрэгжилтийг хязгаарлах, хязгаарлах нөхцөлд түүнийг нөхөх санхүүгийн дэмжлэгийг төсвөөс олгох асуудлыг тусгасан нь үзэл баримтлалаар тогтоосон зорилгод нийцсэн байна. 

	Дулаан хангамж тодорхой байршил, бүсээр хязгаарлагддаг тул орон нутгийн засаг захиргаа дулаан хангамжийн асуудалд тэргүүлэх асуудал байх зорилгод хүрэх байдалд хийсэн дүн шинжилгээ



Хуулийн төслийн 9 дүгээр зүйлд нэгж дэх төрийн удирдлагын чиг үүрэг, 10 дугаар зүйлд нутгийн өөрөө удирдах байгууллагын чиг үүргийг тус тус тодорхойлсон. Тус нэгж дэх төрийн удирдлагын байгууллага нь тухайн засаг захиргаа, нутаг дэвсгэрийн нэгжийн дулаан хангамжийн хөгжлийн схемийг  боловсруулж, нутгийн өөрөө удирдах байгууллагаар батлуулсны үндсэн дээр хөгжлийн хөтөлбөр, төсөвт тусган хэрэгжүүлдэг байхаар тусгасан нь дулаан хангамжийн асуудалд орон нутаг анхаарах, санхүүжилт шийдвэрлэхэд чухал ач холбогдолтой зохицуулалт болжээ.

	Зүй ёсны монопол бизнесийн загвар ажиллах учраас төрөөс бодит өртөг зардлыг хянах, үнэ тариф тогтоох зорилгод хүрэх байдалд хийсэн дүн шинжилгээ



Хуулийн төслийн 7 дүгээр бүлэгт үнэ тарифыг тогтоох аргачлалыг тусгасан нь төрөөс зүй ёсны монопол бизнесийн загварт тохирсон бодит өртөг тооцдог байх суурь нөхцөл бүрдэхээр байна. Тарифыг тогтоохдоо дараах аргачлалаар тогтоож болохоор заажээ. Үүнд:

33.1.1.өртгийн арга;
33.1.2.урамшуулалт тарифын арга;
33.1.3.индексжүүлэлтийн тарифын арга;
33.1.4.төр, хувийн хэвшлийн түншлэлийн гэрээгээр тохирсон үнэ;

Дээрх аргачлалын үр дүнд дулаан хангамжийн үнэ тарифыг бодитой тогтоох, улмаар шаардлагатай тохиолдолд урамшуулах эсхүл индексжүүлэх замаар тодорхой дэмжлэг үзүүлэх боломжийг бүрдүүлсэн нь үзэл баримтлалд заасан зорилгод нийцсэн байна. 

[bookmark: _Toc220446838]3.2.”Харилцан уялдаа” шалгуур үзүүлэлтийн хүрээнд хийсэн үнэлгээ:

Хууль тогтоомжийн төслийн үр нөлөөг үнэлэх аргачлалд заасан дараах асуултад хариулах замаар хуулийн төслийг бүхэлд нь үнэлж, хуулийн төслийн зохицуулалт өөр хоорондоо болон хүчин төгөлдөр үйлчилж байгаа бусад хуульд нийцэж байгаа эсэхийг шалгах байдлаар уялдаа холбоог тогтоохыг зорилоо.
Хүснэгт 4
	Д/д
	Асуултууд
	Хариулт

	1
	Хуулийн төслийн зохицуулалт тухайн хуулийн зорилттой нийцэж байгаа эсэх;
	Тийм. Дулаан хангамжийн тухай хуулийн зорилт нь төсөлд тусгаснаар “Монгол Улсын дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бүрдүүлэхтэй холбогдсон харилцааг зохицуулахад оршино.” гэж заасан байна. Хуулийн төсөлд дулаан хангамжийн асуудлаар Улсын Их Хурал, Засгийн газар, төрийн болон нутгийн захиргааны байгууллага, эрчим хүчний асуудал эрхэлсэн төрийн захиргааны төв байгууллага болон эрчим хүчний зохицуулах хороо, аймаг, нийслэлийн зохицуулах зөвлөл болон нэгж дэх төрийн удирдлагын болон нутгийн өөрөө удирдах байгууллагын чиг үүргийг тодорхойлсон. Мөн дулаан хангамжийн байгууллагуудын эрх, үүрэг, дулаан хангамжийн систем, түүний ангилал, үйл ажиллагааны талаар тодорхойлж, нийтийн болон хувийн сүлжээ, холболтын асуудал, дулаан хангамжийн үнэ тариф ба төрөөс үзүүлэх дэмжлэг зэргийг зохицуулсан зэрэг нь хуулийн төслөөр дэвшүүлсэн зорилтод нийцэж байна. 

	2
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх;
	Тийм. Хуулийн төслийн 2.1-д “Дулаан хангамжийн хууль тогтоомж нь Монгол Улсын Үндсэн хууль, Эрчим хүчний тухай хууль, Сэргээгдэх эрчим хүчний тухай хууль, Эрчим хүчний хэмнэлтийн тухай хууль, энэ хууль болон эдгээр хуультай нийцүүлэн гаргасан бусад хууль тогтоомжийн бусад актаас бүрдэнэ.” гэж тодорхойлжээ. Монгол Улсын Үндсэн хууль нь иргэний үндсэн эрхийг баталгаажуулж,  ардчилсан эрх зүйт төрийн суурь зарчмуудыг тодорхойлсон эрх зүйн дээд хүчин чадал бүхий баримт бичиг тул хууль тогтоомж хэсэгт дурдаж, Үндсэн хууль болон дулаан хангамжийг үзүүлэхтэй холбоотой  нарийвчилсан харилцааг зохицуулсан тухайн хууль болон Эрчим хүчний тухай хууль, Сэргээгдэх эрчим хүчний тухай хууль, Эрчим хүчний хэмнэлтийн тухай хууль болон  тэдгээрт нийцсэн бусад хуулиудаас бүрдэхээр заасан нь хууль зүйн хувьд үндэслэлтэй бөгөөд тухайн харилцаанд хамаарах холбогдох хуулиудыг тодорхойлон хуульчилсан байна.

	3
	Хуулийн төсөлд тодорхойлсон нэр томьёо тухайн хуулийн төслийн болон бусад хууль тогтоомжийн нэр томьёотой нийцэж байгаа эсэх;
	Хуулийн төслийн 4 дүгээр зүйлд нийт 43 төрлийн нэр томьёог тодорхойлсон бөгөөд Эрчим хүчний тухай хуульд заасан “эх үүсвэр” гэсэн томьёоллыг “эх үүсгүүр” гэж өөрчлөх нь олон улсын нэршилд нийцүүлсэн байна. Мөн Эрчим хүчний тухай хуулийн 3.1.3, 3.1.14, 3.1.15 дахь заалтад заасан “түлш”, “"дулаан түгээх сүлжээ”, “халаалтын улирал” зэрэг тодорхойлолтыг Дулаан хангамжийн тухай хуульд
тусгасан нь одоо хүчин төгөлдөр үйлчилж байгаа хуулиудын зохицуулалтай зөрчил үүсгэхээргүй байна.

	4
	Хуулийн төслийн хэсэг, заалт тухайн хуулийн төслийн заалттай нийцэж байгаа эсэх;
	Тийм. Хуулийн төслийн зохицуулалтыг бүхэлд нь харьцуулж дүгнэхэд хоорондоо зөрчилтэй зохицуулалт байхгүй байна.

	5
	Хуулийн төслийн хэсэг, заалт тухайн хуулийн төслийн заалттай давхардсан эсэх;
	Үгүй. Хуулийн төслийн зүйл, хэсэг, заалт нь тухайн хуулийн төслийн заалттай давхцалгүй байна. Гэхдээ дулаан хангамжийн асуудал нь Эрчим хүчний тухай хуулийн нэг хэсэг тул зарим зохицуулалтын хувьд давхардах эрсдэлтэй байна. Тухайлбал, тариф зохицуулах асуудал аль аль хууль дээр байна.
 

	6
	Хуулийн төслийг хэрэгжүүлэх этгээдийг тодорхой тусгасан эсэх;
	Тийм. Хуулийн төслийн 2, 3 дугаар бүлэгт дулаан хангамжийн талаар төрийн байгууллагын болон дулаан хангамжийн үйлчилгээ үзүүлэх эрх бүхий этгээдийг тодорхойлсон байна.

	7
	Хуулийн төсөлд шаардлагатай зохицуулалтыг орхигдуулсан эсэх;
	Үгүй. 

	8
	Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Үгүй. Хуулийн төслийн 2 дугаар  бүлэгт холбогдох байгууллагуудын чиг үүргийг тодорхойлсон байна. Энэ чиг үүрэг нь Эрчим хүчний тухай хуультай давхцалтай хэсгийг уг ишлэх замаар шийдвэрлэсэн нь давхардлыг арилгасан байна.

	9
	Төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Тийм. Хуулийн төслийн 26 дугаар зүйлд нийтийн сүлжээнд холбогдох хэсгийг хувийн хөрөнгөөр барих боломжийг бүрдүүлсэн. Энэ тохиолдолд уг сүлжээг 2 ба түүнээс дээш этгээд ашиглах бол сүлжээнд оруулсан хөрөнгө оруулалтыг шинэ хэрэглэгчээс гаргуулж болохоор заасан байна.
  

	10
	Татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Үгүй. Хуулийн төслийн 25 дугаар зүйлд холболтын төлбөр тооцох аргачлалыг тодорхой болгосон. Өмнө нь энэ нь хэрхэн тогтоогддог нь тодорхойгүй байсныг илүү тодорхой болгож байна.

	11
	Тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Аж ахуйн үйл ажиллагааны тусгай зөвшөөрлийн тухай хуульд тусгасан эсэх;
	Үгүй. Хуулийн төслийн хүрээнд Зөвшөөрлийн тухай хуульд заасан хүрээний асуудал хөндөгдөөгүй байх тул энэ талаарх зохицуулалт тусгаагүй байна.

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Үгүй. Хуулийн төсөлд хүний эрхийг хязгаарласан шинжтэй зохицуулалт байхгүй байна. Гэхдээ төслийн 26 дугаар зүйлд заасан хувийн хөрөнгө оруулалтаар барьсан сүлжээг нийтийн сүлжээнд авах асуудал нь өмчийн эрхийн асуудалд нөлөөлж болзошгүй. Гэвч энэ нь олон улсын нийтлэг жишгээр энэ зохицуулалт орсон ба уг хөрөнгө оруулалтыг шинэ холбогдсон этгээд бүр нь төлснөөр анхны хөрөнгө оруулагч өөрийн оруулсан хөрөнгө оруулалтыг нөхөж авах боломжтой тул өмчийн эрхийг шууд зөрчихгүй.

	13
	Хуулийн төслийн хэсэг, заалт жендерийн эрх тэгш байдлыг хангасан эсэх;
	Тийм. Хуулийн төслийн 1.2-т Монгол Улсын дулаан хангамжийн салбарыг зохицуулах эрх зүйн үндсийг тогтоож, дулааны эрчим хүчийг үйлдвэрлэх, дамжуулах, түгээх, хангах, хэрэглэх зэрэг оролцогч талуудын эрх үүргийг тодорхойлох, дулаан хангамжийн системийн найдвартай, аюулгүй, үр ашигтай байдлыг хангах, түүнд тавих хяналтын тогтолцоог бүрдүүлэхтэй холбогдсон харилцааг зохицуулахад оршино. гэж зааж, жендерийн ялгамжтай байдлыг тусгаагүй байна. 

	14
	Хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх;
	Үгүй. Хуулийн төсөлд шударга бус өрсөлдөөнийг бий болгоход чиглэсэн заалт тусгаагүй байна. 

	15
	Хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх;
	Үгүй. Хуулийн төслийн зорилт болон холбогдох зохицуулалтын хувьд дулаан хангамжийн салбарт үйл ажиллагаа явуулах хуулийн этгээдийг дэмжихэд чиглэн, төрийн байгууллагын хүлээх үүргийг тусгасан байх ба авлига, хүнд суртлыг бий болгоход чиглэсэн зохицуулалт байхгүй байна.

	16
	Хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх.
	Тийм. Холбогдох хуульд заасны дагуу хууль зөрчигчид хариуцлага хүлээлгэхээр заасан байх боловч Зөрчлийн тухай хуульд зөрчлийг тусгах талаар дагах хуулийн төсөл боловсруулсан байна. 



Энэхүү шалгуур үзүүлэлтийн хүрээнд аргачлалын 4.10-т заасан шалгуурт нийцүүлэн боловсруулсан асуултад хариулах байдлаар хуулийн төслийн зохицуулалт өөр хоорондоо зөрчил, давхардал үүсгэсэн эсэхийг шалгасан бөгөөд хуулийн төслийн зохицуулалт давхардал, зөрчилгүй байна. 

[bookmark: _Toc220446839]3.3.“Практикт хэрэгжих боломж” шалгуур үзүүлэлтийн хүрээнд хийсэн үнэлгээ	

	Энэ хэсэгт Дулаан хангамжийн тухай хуулийн төслийн зохицуулалт нь шалгуур үзүүлэлтийн хүрээнд хуулийн төслийн зохицуулалтыг дагаж мөрдөх буюу хэрэгжүүлэх боломж байгаа эсэхийг, мөн хэрэгжүүлэх субъект, байгууллага нь хэн байх вэ гэдгийг тогтоох, тэдгээр байгууллагад тухайн зохицуулалтыг хэрэгжүүлэх боломж, бололцоо байгаа эсэхийг урьдчилан үнэллээ.

Хуулийн төслийг практик дээр турших нь тухайн зохицуулалт практикт хэрэгжих боломжтой байна уу, хуулийг хэрэгжүүлэх байгууллагууд түүнийг хүлээн зөвшөөрч байна уу, бусад этгээдэд хэрхэн нөлөөлж байгаа болон тухайн зохицуулалтад байгаа хийдэл, дутагдалтай зүйлийг тогтооход чухал ач холбогдолтой хэдий ч энэ нь маш их цаг хугацаа, хүн хүч, зардал шаардах тул одоо болж байгаа үйл явц, хуулийн зохицуулалтад дүн шинжилгээ хийх замаар боловсруулсан. Ингэхдээ дараах хоёр асуултад хариулах байдлаар тус шалгуур үзүүлэлтийг үнэлсэн.
1. Хуулийн төслийг хэрэгжүүлэх субъект байгаа эсэх;
2. Хуулийн төслийн зохицуулалтыг хэрэгжүүлэх боломж бололцоо байгаа эсэх.



Хөрөнгө оруулалтыг тарифаар нөхөх

	
	Хуулийн төслийн 47 дугаар зүйлд тусгасан зохицуулалтын практикт хэрэгжих боломжид хийсэн дүн шинжилгээ



3.3.1.Хэрэгжүүлэх субъект байгаа эсэх

Хуулийн төслийн 47 дугаар зүйлд Зохицуулах хороо, аймаг, нийслэлийн зохицуулах зөвлөл нь үндсэн хөрөнгийн элэгдлийн зардлыг тарифт тусгах замаар дулаан хангамжийн байгууллагын эх үүсгүүр, дамжуулах, түгээх сүлжээнд хийгдэх засвар, шинэчлэлт, өргөтгөлийн ажлыг техникийн шаардлага, норм, стандартын дагуу хэрэгжүүлэх боломжийг бүрдүүлнэ. Зохицуулах хороо, аймаг, нийслэлийн зохицуулах зөвлөл нь хөрөнгө оруулалтын төсөл, хөтөлбөрийн үндэслэл, үр ашигтай байдлыг үнэлэх, үр ашиггүй төслийн хөрөнгө оруулалтыг тарифт тусгахаас татгалзах эрхтэй. Зохицуулах хороо, аймаг, нийслэлийн зохицуулах зөвлөл нь дулаан хангамжийн байгууллагын хөрөнгө оруулалтын эргэн төлөх нөхцөлийг хангасан байхаар тооцож тарифыг тогтооно. гэж заасан.

Дээр дурдсанаар уг зарчмын хэрэгжилтийг хангах этгээд нь эрчим хүчний зохицуулах хороо, аймаг, нийслэлийн Зохицуулах зөвлөл байна. Зохицуулах хороо, зөвлөл нь өнөөдрийг хүртэл тарифыг тогтоож ирсэн. 


3.3.2.Төслийн зохицуулалтыг хэрэгжүүлэх боломж бололцоо байгаа эсэх 

Дулаан хангамжийн тарифын хэмжээг тогтоохдоо дулаан хангамжийн байгууллагын хувьд оруулсан хөрөнгө оруулалтаа нөхөх боломжтой байхаар тогтоох нь дулаан хангамжийн үйлчилгээг бодит үнэд суурилан хэрэгжүүлэх боломж бүрдэх юм. Гэвч, дулаан хангамжийн салбар нь өнөөдрийг хүртэл төрөөс тодорхой татаастайгаар явж ирсэн нь тарифын энэ чиглэлийн бодлогыг хэрэгжүүлэхэд хүндрэл үүсэх эрсдэлтэй. 


Тоолуур,  тоолуурын систем

	Хуулийн төслийн 6 дугаар бүлэгт тусгасан зохицуулалтын практикт хэрэгжих боломжид хийсэн дүн шинжилгээ



3.3.3.Хэрэгжүүлэх субъект байгаа эсэх

	Хуулийн төслийн 6 дугаар бүлэгт дулааны тоолуур, хэмжих хэрэгслийг байршуулах, түүнийг ашиглах асуудлыг тусгасан.  

Хуулийн төслийн 27 дугаар зүйлд “Дулаан үйлдвэрлэх, дамжуулах, түгээх, хэрэглэх үе шат бүрд дулааныг тоолуураар хэмжих ба эх үүсгүүрээс эцсийн хэрэглэгч хүртэл дулааны эрчим хүчний нэгдсэн баланс гаргах боломжтой системийг бүрдүүлнэ.  Дулааны эх үүсгүүрээс дамжуулах, түгээх сүлжээнд нийлүүлж буй дулааны эрчим хүчийг тооцох тоолуур, хэмжих хэрэгсэл суурилуулах зардал, ашиглалтыг үйлдвэрлэх тусгай зөвшөөрөл эзэмшигч хариуцна. Дамжуулах сүлжээнээс түгээх сүлжээнд нийлүүлж буй дулааны эрчим хүчийг тооцох тоолуур, хэмжих хэрэгслийг суурилуулах зардал, ашиглалтыг дамжуулах тусгай зөвшөөрөл эзэмшигч хариуцна. Түгээх сүлжээний дотоод энергийн баланс тооцоход шаардлагатай цэгүүдэд дулааны тоолуур, хэмжих хэрэгсэл суурилуулах зардал, ашиглалтыг түгээх тусгай зөвшөөрөл эзэмшигч хариуцна. Хэрэглэгчийн хэрэглэсэн дулааны эрчим хүчийг тооцох зориулалттай дулааны тоолуур нь дулаан түгээх тусгай зөвшөөрөл эзэмшигчийн өмч байна.” гэж заасан. Иймээс тоолуур, хэмжих хэрэгслийг байршуулах чиг үүргийг дулаан хангамжийн байгууллага хариуцахаар заасан. 

3.3.4.Төслийн зохицуулалтыг хэрэгжүүлэх боломж бололцоо байгаа эсэх 

Гэвч, түгээх байгууллагын хувьд нийт хэрэглэгчийн тоолуурын үнийг хариуцах нь их хэмжээний зардал үүсэх эрсдэлтэй боловч дулааны хэрэглээг хянах гол хэрэгсэл болохын хувьд үйлчилгээ үзүүлж буй этгээдийн өмч байх нь зүйтэй ба энэ нь практикт хэрэгжих боломжтой гэж дүгнэж байна. 

Улс, орон нутгийн төсвөөс санхүүгийн дэмжлэг, татаас олгох

	Хуулийн төслийн 49 дүгээр зүйлд тусгасан зохицуулалтын практикт хэрэгжих боломжид хийсэн дүн шинжилгээ



3.3.5.Хэрэгжүүлэх субъект байгаа эсэх

	Хуулийн төслийн 49 дүгээр зүйлд “Дулаан хангамжийн салбарыг хөгжүүлэх эдийн засгийн хөшүүрэг болгож дулаан хангамжийн салбарт олгох санхүүгийн дэмжлэг, татаасыг улс, орон нутгийн төсөвт тусгана. Дулаан хангамжийн системийг барих, шинэчлэх, сайжруулахад дараах чиглэлээр санхүүгийн дэмжлэг, татаас олгож болно: 1.хэрэглэгчийн санхүүгийн ачааллыг бууруулах зорилгоор тогтоосон тарифыг Засгийн газрын шийдвэрээр бууруулах, мөрдөх хугацааг хойшлуулсантай холбоотой тарифын зөрүүг олгох; 2.дулаан үйлдвэрлэлийн бодит өртөг хэрэглэгчийн тарифт ачаалал үүсгэсэн бол нутгийн өөрөө удирдах байгууллагын шийдвэрээр түлшний үнэ, хэрэглэгчийн тарифын зөрүүг олгох;” гэж заасан. 
  
Дээрх зохицуулалтын хүрээнд засаг захиргаа, нутаг дэвсгэрийн нэгжийн удирдлага дулаан хангамжийн санхүүжилтийг төсөвт тусгахаар заасан. Энэ нь Төсвийн тухай хуульд заасны дагуу  төсвийн боловсруулах, батлах эрх бүхий этгээдийн хувьд хэрэгжүүлнэ. 

3.3.6.Төслийн зохицуулалтыг хэрэгжүүлэх боломж бололцоо байгаа эсэх 
Дулаан хангамжийн асуудал нь иргэндээ найдвартай дулаан хангамжаар үйлчлэх төрийн чиг үүрэгт хамаарч байна. Энэ агуулгаар төрөөс хэрэгжүүлэх чиг үүргийн хүрээнд улс, орон нутгийн төсвөөс санхүүжилт, дэмжлэг үзүүлэх нь практикт хэрэгжих боломжтой гэж үзлээ. 



























[bookmark: _Toc220446840]ДӨРӨВ. ҮР ДҮНГ ҮНЭЛЖ, ЗӨВЛӨМЖ ӨГӨХ

	Үр дүнг үнэлж, зөвлөмж өгөх үе шатыг аргачлалын 5-д заасны дагуу дараах дарааллаар хийлээ:
	4.1.үр дүнг баримтжуулах;
	4.2.үнэлэх;
	4.3.зөвлөмж өгөх.

Дулаан хангамжийн тухай хуулийн төслийн үр нөлөөг үнэлэх ажиллагааг холбогдох шалгуур үзүүлэлтийн хүрээнд хийсэн бөгөөд холбогдох хууль тогтоомж, бусад эрх зүйн акт болон хамаарал бүхий холбогдох мэдээлэл зэрэг бусад материалыг ашиглаж, ашигласан материалын жагсаалтыг үнэлгээний тайланд хавсаргаснаас гадна үнэлгээ хийсэн хуулийн төслийг хавсаргасан болно. 

	Зорилгод хүрэх байдал шалгуур үзүүлэлтээр:

Хуулийн төслийн зорилго, зорилт нь хуулийн төслийг боловсруулах болсон хэрэгцээ шаардлага, үндэслэлүүдтэй нийцэж байгаа болон үзэл баримтлалаар тодорхойлсон зорилгыг бүрэн илэрхийлж чадсан эсэхэд, мөн хуулийн төслийн зорилгыг уг хуулийн бусад зохицуулалтууд хангаж, илэрхийлж чадахаар бүрэн гүйцэд томьёологдсон эсэхэд үнэлгээ хийж үзлээ. Энэ хүрээнд үзэл баримтлалд тодорхойлсон хөгжлийн бодлогод туссан дулаан хангамжийн хүчин чадлыг нэмэгдүүлэх, тархмал эх үүсгүүр, хэсэгчилсэн болон бие даасан дулаан хангамжийн эх үүсгүүрийг барьж байгуулах зорилтыг хангах асуудлыг хуулийн төсөлд хэрхэн тусгасныг авч үзсэн. 

Хуулийн төслийн 13.2.4 дэх заалтад “дулаан дамжуулах байгууллагын эрх, үүрэг хэсэгт дулаан дамжуулах сүлжээнд оргил ачааллын эх үүсгүүр, дулаан хуримтлуур төлөвлөх, холбох”, мөн төслийн 48.1.5.дулаан хангамжийн системийн тогтвортой, найдвартай ажиллагааг хангахад зориулж оргил ачааллын эх үүсгүүр барих;” гэж тус тус заасан нь үзэл баримтлалд тодорхойлогдсон дулаан хангамжийн дутагдлыг даван туулах ач холбогдолтой зохицуулалт болохоор байна. 

Хуулийн төслийн Дөрөвдүгээр бүлэгт дулаан хангамжийн системийг төвлөрсөн, хэсэгчилсэн, бие даасан дулаан хангамжийн систем гэж хөгжүүлэхээр заасан нь хуулийн төслийн үзэл баримтлалд тавигдсан зорилгыг хангах боломжтой байна.

Түүнчлэн, дулаан хангамжийн шугам сүлжээний өмчлөл, нийтийн сүлжээ ба хувийн сүлжээний зааг, түүний ашиглалттай холбоотой зохицуулалтыг хуулийн төсөлд тусгахдаа өнөөдөр үүсэж буй практик хэрэгцээ шаардлагад нийцсэн нь ач холбогдолтой болжээ. 

Гэхдээ анхаарвал зохих зарим зохицуулалтууд байгаа энэ шалгуур үзүүлэлтийн хүрээнд тодорхойлсон бөгөөд энэ талаар зөвлөмж хэсэгт дурдах болно. 

Ойлгомжтой байдал шалгуур үзүүлэлтээр:

Хуулийн төслийн зорилгод хүрэх байдал, харилцан уялдаа шалгуур үзүүлэлтийн хүрээнд зохицуулалтуудын ойлгомжтой байдлыг хамтатган судалж байгаа тул ойлгомжтой байдал гэсэн шалгах хэрэгслийг сонгон авч давхардуулан судлах шаардлагагүй гэж үзсэн.  

Хүлээн зөвшөөрөгдөх байдал шалгуур үзүүлэлтээр:

Энэ шалгуур үзүүлэлтийн хүрээнд хуулийн төсөлд хувийн сүлжээ барьсан этгээдийн хувьд түүний зөвшөөрлөөр нийтийн сүлжээ болох асуудлыг тусгасан асуудалд, мөн дулаан түгээх байгууллага нь нийт хэрэглэгчийн тоолуурыг хариуцах асуудлаар заалт тусгасан нь, гуравдугаарт холболтын төлбөрийн хэмжээг тооцох аргачлалыг хуулиар нь тогтоосон холболтын төлбөрийн хэмжээ нь аж ахуйн нэгж байгууллагад үүрэг хүлээлгэсэн, дулаан хангамжийн үйлдвэрлэл эрхлэхэд хүндрэл үүсгэх эрсдэлтэй. 

Практикт хэрэгжих боломж шалгуур үзүүлэлтээр:

Хуулийн төслийн үр нөлөөг үнэлэхдээ уг хуулийг хэрэгжүүлэх байгууллага болох Эрчим хүчний зохицуулах хороо, тусгай зөвшөөрөл эзэмшигч нараас санал авч, 8 удаагийн хэлэлцүүлэг хийсэн бөгөөд хэлэлцүүлгээр хэсэгчилсэн болон бие даасан дулаан хангамж, оргил ачааллын эх үүсгүүр, холболтын төлбөр, нийтийн болон хувийн сүлжээний асуудлаар танилцуулж, холбогдох оролцогч нар нь тухай бүр дэмжиж байгаа талаар саналаа илэрхийлж оролцсон байна.

Зардал гэсэн шалгуур үзүүлэлтээр:

Зардал гэсэн шалгуур үзүүлэлтийн дагуу Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлалын дагуу холбогдох зардлыг тодорхой тооцсон тул энэхүү үнэлгээний тайланд дүгнэлтийг тусгаагүй болно. 

Харилцан уялдаа шалгуур үзүүлэлтээр:

Энэхүү шалгуур үзүүлэлтийн хүрээнд хуулийн төслийг бүхэлд нь үнэлэхийг зорьж, Хууль тогтоомжийн төслийн үр нөлөөг үнэлэх аргачлалд заасан асуултад хариулах байдлаар шалгасан бөгөөд хуулийн төслийг тухайн хуулийн зорилтод нийцүүлж боловсруулсан, хуулийн төслийн зүйл, заалт тухайн хуулийн төсөл болон бусад хуулийн заалттай нийцсэн, давхардаагүй, хуулийн төсөлд тодорхойлсон нэр томьёо нь тухайн хуулийн төслийн болон бусад хуулийн нэр томьёотой нийцсэн, хуулийн төслийг хэрэгжүүлэх этгээдийг тодорхой тусгасан, хуулийн төсөлд шаардлагатай зохицуулалтыг орхигдуулаагүй, хуулийн төсөлд төсвийн дэмжлэг үзүүлэхтэй холбоотой зохицуулалт тусгасан, Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалтыг тусгаагүй, шударга өрсөлдөөнийг хязгаарлах, авлига, хүнд суртлыг бий болгоход чиглэсэн зохицуулалтыг тусгаагүй, одоо үйлчилж байгаа хуулийн бүтэц, зохицуулалтыг илүү ойлгомжтой байдлаар тусгаж, хууль хоорондын давхардал, хийдэл, зөрчлийг арилгасан зохицуулалтыг тусгасан гэж үзэж байна.

Түүнчлэн хуулийн төсөл боловсруулалтын хувьд Хууль тогтоомжийн тухай хуульд заасан хуулийн төсөлд тавигдах нийтлэг шаардлагад нийцсэн байна.

[bookmark: _Toc220446843]4.3.Зөвлөмж
Хуулийн төслийн үр нөлөөг тодорхой шалгуур үзүүлэлтийн дагуу үнэлэх явцад анхаарах шаардлагатай, хуулийн төслийг боловсронгуй болгох, чанарыг сайжруулбал зохих дараах зохицуулалтын талаар зөвлөмж боловсруулан хууль санаачлагчид өгч байна. Үүнд: 
· Хуулийн төслийн хувийн сүлжээг нийтийн сүлжээнд авах харилцааг тусгасан нь өмчийн эрхийг хязгаарласан зөрчил үүсгэж болзошгүйг анхаарах; 
· Хуулийн төсөлд тусгасан төсвийн дэмжлэг тэр дундаа болон татварын дэмжлэгтэй холбоотой асуудлыг тусгасан байна. Энэ асуудлыг холбогдох татварын хуулийг боловсруулсны үндсэн дээр хэрэгжих боломжтой байна.
· Хуулийн төсөлд тоолуурын систем суурилуулах асуудал тусгагдсан байна. Энэ нь бодит байдалд түгээгч компаниудаас гарах зардлыг нэмэгдүүлэх эрсдэлтэй байгааг анхаарах. 

Хууль тогтоомжийн жагсаалт 
· Монгол Улсын Үндсэн хууль 
· Монгол Улсын Засгийн газрын тухай хууль
· Төсвийн тухай хууль
· Иргэний хууль
· Хууль тогтоомжийн тухай хууль 
· Эрчим хүчний тухай хууль
· Сэргээгдэх эрчим хүчний тухай хууль
· Эрчим хүчний тухай хууль
· Эрчим хүчний хэмнэлтийн тухай хууль
· Төрийн албаны тухай хууль
· Монгол Улсын нийслэл Улаанбаатар хотын эрх зүйн байдлын тухай хууль
· Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль
· Зөрчлийн тухай хууль 
Монгол Улсын Их Хурлын тогтоол
· Алсын хараа-2050” Монгол Улсын урт хугацааны хөгжлийн бодлогын баримт бичиг, 2020
· Шинэ сэргэлтийн бодлого, 2021
· Монгол Улсын Засгийн газрын 2024-2028 оны үйл ажиллагааны хөтөлбөр, 2024
Монгол Улсын Засгийн газрын тогтоол
· Монгол Улсын Засгийн газрын тогтоол, Хуулийн төслийн үр нөлөөг үнэлэх аргачлал 2016 оны 01 дүгээр сарын 25-ны өдрийн 59 дүгээр тогтоолын 3 дугаар хавсралт
Ашигласан мэдээлэл, судалгаа, гарын авлага 
· Дулаан хангамжийн тухай анхдагч хуулийн төсөл, 2026
· Дулаан хангамжийн тухай хуулийн төслийн үзэл баримтлалын төсөл, 2026
· Дулаан хангамжийн тухай хуулийн хэрэгцээ, шаардлагыг урьдчилан тандан судалсан судалгааны тайлан, 2026
Интернэт эх сурвалж
· www.legalinfo.mn

